
48

E do resto vorriæ vedde se voî

Trovandove in to mëzo a tante figge,

Misso a-e streite, e veddendove scorrî,

No sæsci andæto, comme lê, in te sbigge,

E in mancansa de becco, manaman

Che no ve sæsci ûn pö servïo de man!

Zà sta razza d'öxelli a l'é coscì

Che vêuan ëse trattæ co-a prepotensa;

Guai a quello, o savieì mëgio che mì,

Che o ghe mostra da puïa, da diffidensa,

O l[']é lesto, o pêu fâ cöse se sæ,

Ma tant'é o no ne fa mai ciû i dinæ.

E de fæto, da-o giorno memorabile

Da so scena co-a Maddre Sûperiôa,

O s'ëa fæto ciû docile, ciû affabile,

O saveiva piggiâ tûtto in demôa

Quæxi comme pe fâse perdonâ

Quello brûtto so moddo de trattâ.

E o l'avieiva vosciûo che o se tocchesse,

O dava a sampa, o l'abbassava a testa

Perchè quarche Sorella a ghe-a grattesse,

E o sbatteiva de äe pe fâghe festa,

Ma e Moneghe l'ammiavan da distante,

Ne l'avieivan toccôu chi sa pe quante.

